
   Шур çĕр çине хăяккăн

Ӳкет юр чалăшса.

Питрен çапать çил-аскăн

Çиллессĕн, тавлашса.

Вăл шăхăрать çиленнĕн

Мана хăлхасенчен.

Хĕрелнĕ, кĕренленнĕ

Ман питĕм ик енчен.

Вĕрет çил чарăнмасăр,

Тĕкет вăл кăкăртан.

Утаймăн ăнтăлмасăр

Çил вăйлăн çапнăран.

Анчах та эп пăхатăп

Мала, куçа хĕссе.

Çитес çĕре васкатăп

Сана курас тесе.

Çак вырăн — санăн ялă!

Унта эс пурăнан.

Мана кĕтни эс паллă:



Çил витĕр курăнан.

Хĕрӳ юрату чирĕ

Канма памасть мана:

Утатăп çиле хирĕç

Çавна пула ялна.

  